
                         დანართი N1

აჭარის ავტონომიური რესპუბლიკის განათლებისა და სპორტის სამინისტროს პროგრამის „პროფესიული და უმაღლესი განათლება“ 
ქვეპროგრამის  „ტექნიკური, საბუნებისმეტყველო და ჰუმანიტარული მიმართულებების ხელშეწყობა“ (კლასიფიკაციის კოდი: 051003) 
ღონისძიების „ტექნიკური და საბუნებისმეტყველო მიმართულებების ხელშეწყობა“  
დებულება
მუხლი 1. ზოგადი დებულება

აღნიშნული დებულება არეგულირებს აჭარის ავტონომიური რესპუბლიკის განათლებისა და სპორტის სამინისტროს (შემდგომში - სამინისტრო) მიერ ქვეპროგრამის „ტექნიკური, საბუნებისმეტყველო და ჰუმანიტარული მიმართულებების ხელშეწყობა“ ღონისძიების „ტექნიკური და საბუნებისმეტყველო მიმართულებების ხელშეწყობა“ ფარგლებში კონკურსის პირობებს.
მუხლი 2. კონკურსის ადმინისტრირებაზე უფლებამოსილი ორგანო

1. კონკურსის სრულ ადმინისტრირებას ახორციელებს სამინისტრო. 
2. სამინისტრო შეიმუშავებს და მინისტრის ინდივიდუალური ადმინისტრაციულ- სამართლებრივი აქტით ამტკიცებს:
ა) საკონკურსო განცხადების სამინისტროში წარდგენის ვადებს;
ბ) საკონკურსო განცხადების ფორმას;
გ) საკონკურსო კომისიის შემადგენლობას;
დ) დასაფინანსებლად შერჩეულ ბენეფიციართა მონაცემებს.

მუხლი 3.  კონკურსის პირობები 
1. „ტექნიკური და საბუნებისმეტყველო მიმართულებების ხელშეწყობა“ ღონისძიების ფარგლებში გათვალისწინებული ერთჯერადი ფინანსური გასაცემელი გაიცემა აქტიური სტუდენტის სტატუსის მქონე სტუდენტებზე, რომლებიც ერთიანი ეროვნული/საერთო სამაგისტრო გამოცდების შედეგად ჩაირიცხნენ და სწავლობენ საქართველოში ავტორიზებულ უმაღლეს საგანმანათლებლო დაწესებულებებში, აკადემიური უმაღლესი განათლების პირველი (ბაკალავრიატი) და მეორე (მაგისტრატურა) საფეხურის აკრედიტებულ საგანმანათლებლო პროგრამებზე - „ეროვნული კვალიფიკაციების ჩარჩოსა და სწავლის სფეროების კლასიფიკატორის დამტკიცების შესახებ“ საქართველოს განათლების, მეცნიერების, კულტურისა და სპორტის მინისტრის 2019 წლის 10 აპრილის N69/ნ ბრძანებით დამტკიცებულ შემდეგ STEM მიმართულებებზე (ამავე ბრძანების მე-2 და მე-4 მუხლებით დადგენილი გარემოებების გათვალისწინებით):
ა) 05 - საბუნებისმეტყველო მეცნიერებები, მათემატიკა და სტატისტიკა;
ბ) 06  - ინფორმაციისა და კომუნიკაციის ტექნოლოგიები;
გ) 07 -  ინჟინერია, წარმოება და მშენებლობა; 

დ) 08 - სოფლის მეურნეობა, მეტყევეობა, მეთევზეობა, ვეტერინარია.
2. „ტექნიკური და საბუნებისმეტყველო მიმართულებების ხელშეწყობა“ ღონისძიების ფარგლებში გამოცხადებულ კონკურსში მონაწილეობის უფლება აქვს აჭარის ავტონომიური რესპუბლიკის ადმინისტრაციულ ტერიტორიაზე კონკურსის გამოცხადებამდე არანაკლებ ერთი წლით ადრე რეგისტრირებულ საქართველოს მოქალაქეს.

3. ერთჯერადი ფინანსური გასაცემელი სტუდენტებზე გაიცემა სემესტრულად 1000 ლარის ოდენობით. 
4. ერთჯერადი ფინანსური გასაცემელი სტუდენტებზე გაიცემა 2025-2026 სასწავლო წლის გაზაფხულის სემესტრის აკადემიური მოსწრების საშუალო არითმეტიკული ქულის საფუძველზე.  
5. სტუდენტი, რომელიც  მოიპოვებს დაფინანსებას სამინისტროს ქვეპროგრამის  „ტექნიკური, საბუნებისმეტყველო და ჰუმანიტარული მიმართულებების ხელშეწყობა“ ღონისძიებების: „წარჩინებული სტუდენტების მხარდაჭერა“ და „ტექნიკური და საბუნებისმეტყველო მიმართულებების ხელშეწყობა“ ფარგლებში ვალდებულია, აირჩიოს მხოლოდ ერთი ღონისძიება. 
მუხლი 4. ერთჯერადი ფინანსური დახმარების გაცემის წესი  
1. დაინტერესებულმა პირებმა მოთხოვნილი დოკუმენტაცია სამინისტროში უნდა წარმოადგინონ დადგენილ ვადებში.
2. ქვეპროგრამაში მონაწილეობის უფლება აქვს სტუდენტს, რომლის 2025-2026 სასწავლო წლის გაზაფხულის სემესტრის აკადემიური მოსწრების ქულა საშუალო არითმეტიკულით არის 81% და მეტი. 
3. აკადემიური მოსწრების გამოთვლა ხდება უნივერსიტეტის მიერ გაცემული დოკუმენტის საფუძველზე, საშუალო არითმეტიკულის გამოთვლით, მთელი სიზუსტის დამრგვალებით.
4. თუ ქვეპროგრამაში მონაწილე სტუდენტების რაოდენობა (შემდგომში - დასაფინანსებელი სტუდენტი), აღემატება ქვეპროგრამით გათვალისწინებულ დასაფინანსებელ სტუდენტთა საერთო რაოდენობას, თანხა გაიცემა სტუდენტის 2025-2026 სასწავლო წლის გაზაფხულის სემესტრის აკადემიური მოსწრების საშუალო არითმეტიკული ქულის რანჟირების საფუძველზე, სარეიტინგო ქულის მიხედვით უმაღლესიდან უდაბლესისკენ. 
5. თუ სტუდენტების შერჩევისას ბოლო ადგილზე თანაბარი ქულა აქვს რამდენიმე სტუდენტს, უპირატესობა მიენიჭება 2025-2026 სასწავლო წლის შემოდგომის სემესტრის შეფასების მაღალ საშუალო არითმეტიკულ ქულას. 
6. სამინისტრო  თანხას გასცემს  უნაღდო ანგარიშსწორების ფორმით, შერჩეული ბენეფიციარის საბანკო ანგარიშზე ჩარიცხვის გზით.
მუხლი 5. საკონკურსო განცხადების წარდგენა

1. სტუდენტმა კონკურსში მონაწილეობისთვის განცხადება და დებულებით დადგენილი დოკუმენტაცია უნდა წარმოადგინოს მატერიალური ფორმით, აჭარის ავტონომიური რესპუბლიკის განათლებისა და სპორტის სამინისტროში (მისამართი: ქ. ბათუმი, ლ. გუდიაშვილის ქ. N4). 
2. სტუდენტმა უნდა წარმოადგინოს:
ა) განცხადება; 
ბ) საქართველოს მოქალაქის პირადობის მოწმობის ასლი;
გ)  ცნობა რეგისტრაციის  ადგილის შესახებ;
დ) ცნობა უმაღლესი საგანმანათლებლო დაწესებულებიდან სტუდენტის ფაკულტეტის, სპეციალობის, ჩარიცხვის თარიღისა და  კურსის შესახებ;
ე) ცნობა (სასწავლო ბარათი) უმაღლესი საგანმანათლებლო დაწესებულებიდან სტუდენტის 2025-2026 სასწავლო წლის გაზაფხულის სემესტრის  აკადემიური მოსწრების  შესახებ; 
ვ) საჭიროებიდან გამომდინარე, სამინისტროსგან დამატებით მოთხოვნის შემთხვევაში ცნობა უმაღლესი საგანმანათლებლო დაწესებულებიდან სტუდენტის 2025-2026 სასწავლო წლის შემოდგომის სემესტრის აკადემიური მოსწრების შესახებ.

მუხლი 6. საკონკურსო კომისია

1. კომისიას ხელმძღვანელობს კომისიის თავმჯდომარე.
2. კომისია განიხილავს კონკურსანტების განცხადებებს (საკონკურსო დოკუმენტაციას) და ავლენს დასაფინანსებელ ბენეფიციარებს. 
3. საკონკურსო განცხადების განხილვაში, შეფასებასა ან/და შერჩევაში დაუშვებელია საქართველოს ზოგადი ადმინისტრაციული კოდექსის 92-ე მუხლით გათვალისწინებულ პირთა მონაწილეობა. 
4. ამ მუხლით გათვალისწინებული პირი შესაბამისი გარემოების არსებობის შემთხვევაში ვალდებულია, საკონკურსო კომისიასა და სამინისტროს აცნობოს ინტერესთა კონფლიქტისა და თვითაცილების შესახებ.
5. იმ შემთხვევაში, თუ ინფორმაცია საკონკურსო კომისიის წევრის ინტერესთა კონფლიქტის შესახებ სამინისტროსთვის ცნობილი გახდება დასაფინანსებლად შერჩეული  კონკურსანტის მინისტრის ინდივიდუალური ადმინისტრაციულ-სამართლებრივი აქტით დამტკიცებამდე, კომისიის წევრის შეფასება ბათილად იქნება ცნობილი.
6. საკონკურსო კომისია უფლებამოსილია მიიღოს გადაწყვეტილება, თუ სხდომას ესწრება სრული შემადგენლობის ნახევარზე მეტი. 
7. კომისია გადაწყვეტილებას იღებს სხდომაზე დამსწრე წევრთა  ხმების უმრავლესობით.

8. კომისიის გადაწყვეტილება ფორმდება ოქმით. 

